
Канстытуцыя БССР 1978 г. як крыніца прававога рэгулявання стварэння і 
дзейнасці грамадскіх фарміраванняў ва ўмовах станаўлення суверэнітэту Республікі 
Беларусь зведала істотную трансфармацыю канстытуцыйных норм, якая была заснавана 
на пераглядзе асноў грамадскага і дзяржаўнага ўладкавання. Прыняцце Дэкларацыі аб 
дзяржаўным суверэнітэце БССР абумовіла дуальны характар канстытуцыйнага 
рэгулявання, з улікам захавання дзеяння Канстытуцыі БССР 1978 г., што атрымала сваё 
ўвасабленне ў норматворчай дзейнасці, у тым ліку, праз змены і дапаўненні тэксту 
Канстытуцыі, наданне нормам Дэкларацыі аб дзяржаўным суверэнітэце БССР больш 
высокай юрыдычнай сілы, прыняцце новых нарматыўных прававых актаў.  

Ключавыя словы: канстытуцыя; трансфармацыя канстытуцыйных норм; 
грамадскія фарміраванні.  

Конституция БССР 1978 г. как источник правового регулирования создания и 
деятельности общественных формирований в условиях становления суверенитета 
Республики Беларусь претерпела существенную трансформацию конституционных 
норм, которая была основана на пересмотре основ общественного и государственного 
устройства. Принятие Декларации о государственном суверенитете БССР обусловило 
дуальный характер конституционного регулирования, с учетом соблюдения действия 
Конституции БССР 1978 г., что получило свое воплощение в нормотворческой 
деятельности, в том числе, через изменения и дополнения текста Конституции, придание 
нормам Декларации о государственном суверенитете БССР более высокой юридической 
силы, принятие новых нормативных правовых актов.  

Ключевые слова: конституция; трансформация конституционных норм; 
общественные формирования.  

The Constitution of the BSSR of 1978 as a source of legal regulation of the creation and 
activity of public formations in the conditions of the formation of the sovereignty of the 
Republic of Belarus underwent a significant transformation of constitutional norms, which was 
based on the revision of the foundations of social and state structure. The adoption of the 
Declaration on State Sovereignty of the BSSR conditioned the dual nature of constitutional 
regulation, taking into account the observance of the Constitution of the BSSR of 1978, which 
was embodied in rule-making activities, including through amendments and additions to the 
text of the Constitution, giving the norms of the declaration on state sovereignty of the BSSR 
a higher legal force, the adoption of new normative legal acts.  

Keywords: Constitution; transformation of constitutional norms; social formations.  

Станаўленне суверэнітэта Рэспублікі Беларусь ажыццяўлялася ва 
ўмовах трансфармацыі канстытуцыйных норм у перыяд дзеяння 
Канстытуцыі БССР 1978 г., што адлюстроўвала «дэмантаж» савецкай 
прававой сістэмы, як па «вертыкалі», так і па «гарызанталі» у межах 
спалучэння саюзнага і рэспубліканскага ўзроўняў заканадаўства. Праз 
крызіс існаваўшай канстытуцыйнай сістэмы адзін парадак змяняўся іншым.  

Канстытуцыя БССР 1978 г. была ўведзена ў дзеянне згодна з 
Дэкларацыяй «Аб прыняцці і аб’яўленні Канстытуцыі (Асноўнага Закона) 
Беларускай Савецкай Сацыялістычнай Рэспублікі» ад 14 красавіка 1978 г. 
[1, с. 12]. Яна прымянялася, згодна з арт. 1 Закона Рэспублікі Беларусь «Аб 

парадку ўступлення ў сілу Канстытуцыі Рэспублікі Беларусь» [2], да 
ўступлення ў сілу Канстытуцыі Рэспублікі Беларусь ад 15 сакавіка 1994 г. 
(апошняя змянялася і дапаўнялася ў 1996, 2004, 2021, 2022 гг.).  

Пераўтварэнне канстытуцыйных норм можа адбывацца, па-першае, 
праз фармальна-юрыдычныя змены канстытуцыі, або яе частковы перагляд. 
Гэта ажыццяўляецца ў адпаведнасці з устаноўленым самой Канстытуцыяй 
парадку і ўяўляе сабой яе тэкставае пераўтварэнне, якое змяняе (істотна ці 
нязначна) «літару» і «дух» (сэнс) Асноўнага Закона. Па- другое, магчыма 
фактычнае змяненне Канстытуцыі, што азначае нетэкстуальнае змяненне 
аб'ёму яе нарматыўнага зместу, не прадугледжаную Асноўным Законам 
карэкцыю канстытуцыйных сэнсаў [3, с. 42].  

Пераўтварэнне норм Канстытуцыі БССР, рэгулюючых стварэнне і 
дзейнасць грамадскіх фарміраванняў, з улікам спецыфікі існаваўшага ў 
межах канстытуцыйнага заканадаўства катэгарыяльна-паняційнага апарата 
ў гэтай сферы, ажыццяўлялася, як у межах тэкстуальнай праўкі, так і 
выкарыстоўваючы розныя формы яе фактычнага змянення.  

У гэтым кантэксце звернем увагу на прававыя акты асаблівай формы, 
як іх вызначае прафесар Г. А. Васілевіч [4]. У прыватнасці, да ліку такіх 
актаў аднесена Дэкларацыя Вярхоўнага Савета Беларускай Савецкай 
Сацыялістычнай Рэспублікі «Аб дзяржаўным суверэнітэце Беларускай 
Савецкай Сацыялістычнай Рэспублікі» ад 27 ліпеня 1990 г. (далей – 
Дэкларацыя аб дзяржаўным суверэнітэце) [5], Закон Беларускай ССР «Аб 
прыданні статуса канстытуцыйнага закона Дэкларацыі Вярхоўнага Савета 
Беларускай Савецкай Сацыялістычнай Рэспублікі аб дзяржаўным 
суверэнітэце Беларускай Савецкай Сацыялістычнай Рэспублікі» ад 25 
жніўня 1991 г. (далей – закон аб прыданні статуса канстытуцыйнага закона 
Дэкларацыі) [6].  

Дэкларацыя аб дзяржаўным суверэнітэце з моманту свайго прыняцця 
мела не толькі характар важнай палітычнай заявы, але і валодала 
несумненным юрыдычным значэннем. Па крытэрыях афіцыйнасці, 
дакументальнасці, кампетэнтнасці і захавання належнай працэдуры 
прыняцця, яна цалкам адпавядала крытэрыям уласцівым нарматыўна-
прававому акту. Выказваецца меркаванне, што дэкларацыя была законам 
канстытуцыйнага зместу і значэння з самага пачатку, юрыдычная сіла якога 
прыраўноўвалася да такой, якая была ў Асноўнага Закона. Выкарыстаная 
Вярхоўным Саветам форма дэкларацыі была адэкватна задачы 
заканадаўчага замацавання гістарычна новых устаноўчых норм (норм – 
пачаткаў, норм – прынцыпаў). Яна адлюстроўвала той факт, што форма 

канстытуцыйнага закону тады яшчэ не была знаёма заканадаўцу [7, с. 121–
122].  

У дачыненні грамадскіх фарміраванняў адзначым замацаванне ў 
Дэкларацыі аб дзяржаўным суверэнітэце палажэння аб праследванні па 
закону любых гвалтоўных дзеянняў супраць нацыянальнай дзяржаўнасці 
БССР з боку палітычных партый, грамадскіх аб'яднанняў ці асоб (ч. 4 арт. 
1). Тым самым ускосна прадугледжвалася існаванне шматпартыйнасці, 
укараненне паняцця грамадскага аб’яднання замест выкарыстоўваемага ў 
Канстытуцыі БССР 1978 г. паняцця грамадскай арганізацыі.  

Таму прыняцце 28 ліпеня 1990 г. Закона Беларускай ССР «Аб зменах і 
дапаўненнях Канстытуцыі (Асноўнага Закона) Беларускай ССР» [8], які 
прадугледжваў радыкальныя змены зместу шэрагу артыкулаў Канстытуцыі 
БССР 1978 г., былі не толькі працягам змен, унесеных у Канстытуцыю 
СССР раней, але непасрэдна суадносіліся са зместам Дэкларацыі аб 
дзяржаўным суверэнітэце. Так, у арт. 6 змененай Канстытуцыі 
замацоўвалася, што палітычныя партыі, грамадскія арганізацыі, масавыя 
рухі могуць прымаць удзел у выпрацоўцы палітычнага курсу БССР, яе 
сацыяльна-эканамічным, духоўным развіцці, кіраванні дзяржаўнымі і 
грамадскімі справамі. Свабода дзейнасці партый, грамадскіх арганізацый, 
масавых рухаў па выкананні задач і функцый, прадугледжаных іх статутамі 
і праграмамі, абмяжоўвалася неабходнасцю кіравацца палажэннямі 
канстытуцый і законаў СССР і БССР. Забаранялася стварэнне і дзейнасць 
партый, грамадскіх арганізацый, масавых рухаў, мэтай якіх з’яўлялася 
гвалтоўнае змяненне савецкага канстытуцыйнага ладу, якія выступалі 
супраць цэласнасці і бяспекі рэспублікі, канстытуцыйных правоў і свабод 
яе грамадзян (арт. 7). У арт. 49 прадугледжвалася, што грамадзяне БССР 
маюць права аб’ядноўвацца ў палітычныя партыі, грамадскія арганізацыі, 
удзельнічаць у масавых рухах.  

Адначасова з адзначаным законам Вярхоўны Савет прыняў пастанову 
«Аб рэгістрацыі грамадскіх аб’яднанняў ў Беларускай ССР» [9], якая 
фармальна абапіраючыся на змененыя 6, 7, 49 артыкулы Канстытуцыі, 
выкарыстала паняцце грамадскага аб’яднання. Гэтае паняцце было 
ўключана ў тэкт Дэкларацыі аб дзяржаўным суверэнітэце, а потым 
атрымала сваё замацаванне ў Часовым палажэнні аб парадку стварэння і 
дзейнасці грамадскіх аб’яднанняў грамадзян у Беларускай ССР, 
зацверджанага пастановай Савета Міністраў 3 кастрычніка 1990 г. [10]. Гэта 
суадносілася з саюзнай практыкай норматворчай дзейнасці ў межах 

прыняцця Закона СССР «Аб грамадскіх аб’яднаннях» 9 кастрычніка 1990 
г., які уступіў у сілу толькі 1 студзеня 1991 г. [11].  

Аб дуалістычным характары канстытуцыйнага рэгулявання адносна 
стварэння і дзейнасці грамадскіх фарміраванняў у гэты час сведчыць, у тым 
ліку, прэамбула Закона Беларускай ССР «Аб асноўных прынцыпах 
народаўладдзя ў Беларускай ССР» [12], дзе непасрэдна ўказвалася, што 
Вярхоўны Савет пры яго прыняцці кіруецца Канстытуцыяй (Асноўным 
Законам) Беларускай ССР і Дэкларацыяй аб дзяржаўным суверэнітэце.  

Адпаведна Закон аб прыданні статуса канстытуцыйнага закона 
Дэкларацыі толькі ліквідаваў юрыдычную «недаказанасць» Дэкларацыі аб 
дзяржаўным суверэнітэце, уводзячы ў канстытуцыйна права нашай 
рэспублікі паняцце «канстытуцыйны закон» і канстатуючы, што яна 
з’яўляецца часткай некадыфікаванай па форме канстытуцыі, нават той яе 
часткай, якая мае прыярытэт над пакуль яшчэ дзеючай кадыфікаванай яе 
часткай – Канстытуцыяй БССР 1978 г. [7, с. 122], што непасрэдна 
ўлічвалася заканадаўцам, у тым ліку, у дачыненні грамадскіх 
фарміраванняў.  

Такім чынам, ва ўмовах станаўлення суверэнітэту Республікі Беларусь 
ажыццяўлялася трансфармацыя канстытуцыйных норм у дачыненні 
грамадскіх фарміраванняў. Яна была заснавана на пераглядзе асноў 
грамадскага і дзяржаўнага ўладкавання, замацаваных у Канстытуцыі БССР 
1978 г. Канстытуцыя БССР 1978 г. як крыніца прававога рэгулявання 
стварэння і дзейнасці грамадскіх фарміраванняў дзейнічала ва ўмовах 
прыняцця Дэкларацыі аб дзяржаўным суверэнітэце БССР. Апошняя 
вызначала новыя ўстаноўчыя канстытуцыйна-прававыя пачаткі, у тым ліку, 
у дачыненні грамадскіх фарміраванняў, вызначаючы дуальны характар 
канстытуцыйнага рэгулявання. Гэта атрымлівала сваё ўвасабленне ў 
норматварчой дзейнасці, як праз змены і дапаўненні тэксту Канстытуцыі, 
надання нормам Дэкларацыі аб дзяржаўным суверэнітэце БССР больш 
высокай юрыдычнай сілы, так і шляхам прыняцця нарматыўных прававых 
актаў.  

